
Shri Hanumat StavarAja

ಶ್ರೀಹನುಮತ್ಸ್ತವರಾಜಃ

ಶ್ರೀಪರಾಶರಃ .
ಅನ್ಯತ್ಸ್ತೋತ್ರಂ ಪ್ರವಕ್ಷ್ಯಾಮಿ ಶೃಣು ಮೈತ್ರೇಯಯೋಗಿರಾಟ್ .

ಸ್ತ್ವರಾಜಮಿತಿ ಖ್ಯಾತಂ ತ್ರಿಷು ಲೋಕೇಷು ದುರ್ಲಭಂ ..

ಶಂಭುನಾ ಚೋಪದಿಷ್ಟಂ ಚ ಪಾರ್ವತ್ಯೈ ಹಿತಕಾಮ್ಯಯಾ .
ಸರ್ವಕಾಮಪ್ರದಂ ನೃಣಾಂ ಭುಕ್ತಿಮುಕ್ತಿಫಲಪ್ರದಂ ..

ಅಸ್ಯ ಶ್ರೀಹನುಮತ್ ಸ್ತವರಾಜಸ್ತೋತ್ರಮಂತ್ರಸ್ಯ ವಶಿಷ್ಠ ಭಗವಾನ್ಋಷಿಃ .
ಅನುಷ್ಟುಪ್ಛಂದಃ . ಶ್ರೀಹನುಮಾನ್ ದೇವತಾ .ಹ್ರಾಂ ಬೀಜಂ .ಹ್ರೀಂ ಶಕ್ತಿಃ .
ಹ್ರೂಂ ಕೀಲಕಂ .ಮಮ ಶ್ರೀಹನುಮತ್ಪ್ರಸಾದಸಿಧ್ಯರ್ಥೇ ಜಪೇ ವಿನಿಯೋಗಃ ..
ಅಥಋಷ್ಯಾದಿನ್ಯಾಸಃ .
ಶ್ರೀವಶಿಷ್ಠಭಗವಾನ್ಋಷಯೇ ನಮಃ ಶಿರಸಿ .

ಅನುಷ್ಟುಪ್ಛಂದಸೇ ನಮಃ ಮುಖೇ .
ಶ್ರೀಹನುಮಾನ್ ದೇವತಾಯೈ ನಮಃ ಹೃದಿ .

ಹ್ರಾಂ ಬೀಜಾಯ ನಮಃ ಗುಹ್ಯೇ .
ಹ್ರೀಂ ಶಕ್ತಯೇ ನಮಃ ಪಾದಯೋಃ .
ಹ್ರೂಂ ಕೀಲಕಾಯ ನಮಃ ನಾಭೌ .
ಮಮ ಶ್ರೀಹನುಮತ್ಪ್ರಸಾದಸಿಧ್ಯರ್ಥೇ ಇತಿ ವಿನಿಯೋಗಾಯ ನಮಃ ಸರ್ವಾಂಗೇ ..
ಇತಿ ಋಷ್ಯಾದಿನ್ಯಾಸಃ ..
ಅಥ ಕರನ್ಯಾಸಃ .
ಓಂ ಅಂಜನಾಸುತಾಯ ಅಂಗುಷ್ಠಾಭ್ಯಾಂ ನಮಃ .
ಓಂ ರುದ್ರಮೂರ್ತಯೇ ತರ್ಜನೀಭ್ಯಾಂ ನಮಃ .
ಓಂ ವಾಯುಪುತ್ರಾಯಮಧ್ಯಮಾಭ್ಯಾಂ ನಮಃ .
ಓಂ ಅಗ್ನಿಗರ್ಭಾಯ ಅನಾಮಿಕಾಭ್ಯಾಂ ನಮಃ .
ಓಂ ರಾಮದೂತಾಯ ಕನಿಷ್ಠಿಕಾಭ್ಯಾಂ ನಮಃ .
ಓಂ ಪಂಚಮುಖಹನುಮತೇ ಕರತಲಕರಪೃಷ್ಠಾಭ್ಯಾಂ ನಮಃ .
ಇತಿ ಕರನ್ಯಾಸಃ .
ಅಥ ಷಡಂಗನ್ಯಾಸಃ .

ಓಂ ಅಂಜನಾಸುತಾಯ ಹೃದಯಾಯ ನಮಃ .
ಓಂ ರುದ್ರಮೂರ್ತಯೇ ಶಿರಸೇ ಸ್ವಾಹಾ .
ಓಂ ವಾಯುಪುತ್ರಾಯ ಶಿಖಾಯೈ ವಷಟ್ .

ಓಂ ಅಗ್ನಿಗರ್ಭಾಯ ಕವಚಾಯ ಹುಂ .

ಓಂ ರಾಮದೂತಾಯ ನೇತ್ರತ್ರಯಾಯ ವೌಷಟ್ .

ಓಂ ಪಂಚಮುಖಹನುಮತೇ ಅಸ್ತ್ರಾಯ ಫಟ್ .

ಇತಿ ಷಡಂಗನ್ಯಾಸಃ ..
ಅಥ ಧ್ಯಾನಂ .

ಉದ್ಯನ್ಮಾರ್ತಾಂಡಕೋಟಿಪ್ರಕಟರುಚಿಕರಂ ಚಾರು ವೀರಾಸನಸ್ಥಂ
ಮೌಂಜೀಯಜ್ಞೋಪವೀತಾಭರಣಮುರುಶಿಖಾಶೋಭಿತಂ ಕುಂಡಲಾಂಗಂ .

ಭಕ್ತಾನಾಮಿಷ್ಟದಂ ತಂ ಪ್ರಣುತ ಮುನಿಜನಂ ವೇದನಾದಪ್ರಮೋದಂ
ಧ್ಯಾಯೇದ್ದೇವಂ ವಿಧೇಯಂ ಪ್ಲವಗಕುಲಪತಿಂ ಗೋಷ್ಪದೀಭೂತವಾರ್ಧಿಂ ..

ಇತಿ ಧ್ಯಾನಂ ..

ಶ್ರೀಹನುಮಾನ್ಮಹಾವೀರೋ ವೀರಭದ್ರವರೋತ್ತಮಃ .
ವೀರಶ್ಶಕ್ತಿಮತಾಂ ಶ್ರೇಷ್ಠೋ ವೀರೇಶ್ವರವರಪ್ರದಃ .. 1..
ಯಶಸ್ಕರಃ ಪ್ರತಾಪಾಢಯೋ ಸರ್ವಮಂಗಲ ಸಿದ್ಧಿದಃ .
ಸಾನಂದಮೂರ್ತಿರ್ಗಹನೋ ಗಂಭೀರಸ್ಸುರಪೂಜಿತಃ .. 2..
ದಿವ್ಯಕುಂಡಲಭೂಷಾಯ ದಿವ್ಯಾಲಂಕಾರಶೋಭಿನೇ .
ಪೀತಾಂಬರಧರಪ್ರಾಜ್ಞ ನಮಸ್ತೇ ಬ್ರಹ್ಮಚಾರಿಣೇ .. 3..
ಕೌಪೀನವಸನಾಕ್ರಾಂತ ದಿವ್ಯಯಜ್ಞೋಪವೀತಿನೇ .
ಕುಮಾರಾಯ ಪ್ರಸನ್ನಾಯ ನಮಸ್ತೇ ಮೌಂಜೀಧಾರಿಣೇ .. 4..
ಸುಭದ್ರಶ್ಶುಭದಾತಾ ಚ ಸುಭಗೋ ರಾಮಸೇವಕಃ .
ಯಶಃಪ್ರದೋ ಮಹಾತೇಜಾ ಬಲಾಢ್ಯೋ ವಾಯುನಂದನಃ .. 5..
ಜಿತೇಂದ್ರಿಯೋ ಮಹಾಬಾಹುರ್ವಜ್ರದೇಹೋ ನಖಾಯುಧಃ .
ಸುರಾಧ್ಯಕ್ಷೋ ಮಹಾಧುರ್ಯಃ ಪಾವನಃ ಪವನಾತ್ಮಜಃ .. 6..
ಬಂಧಮೋಕ್ಷಕರಶ್ಶೀಘ್ರಪರ್ವತೋತ್ಪಾಟನಸ್ತಥಾ .
ದಾರಿದ್ರ್ಯಭಂಜನಶ್ಶ್ರೇಷ್ಠಸ್ಸುಖಭೋಗಪ್ರದಾಯಕಃ .. 7..
ವಾಯುಜಾತೋ ಮಹಾತೇಜಾಃ ಸೂರ್ಯಕೋಟಿಸಮಪ್ರಭಃ .
ಸುಪ್ರಭಾ ದೀಪ್ತಿಮದ್ಭೂತ ದಿವ್ಯತೇಜಸ್ವಿನೇ ನಮಃ .. 8..
ಅಭಯಂಕರಮುದ್ರಾಯ ಅಪಮೃತ್ಯುವಿನಾಶಿನೇ .
ಸಂಗ್ರಾಮೇ ಜಯದಾತ್ರೇ ಚ ಅವಿಘ್ನಾಯ ನಮೋನಮಃ .. 9..
ತತ್ತ್ವಜ್ಞಾನಾಮೃತಾನಂದಬ್ರಹ್ಮಜ್ಞೋ ಜ್ಞಾನಪಾರಗಃ .

ಮೇಘನಾದಪ್ರಮೋಹಾಯ ಹನುಮದ್ಬ್ರಹ್ಮಣೇ ನಮಃ .. 10..
ರುಚ್ಯಾಢ್ಯದೀಪ್ತಬಾಲಾರ್ಕದಿವ್ಯರೂಪಶುಶೋಭಿತಃ .
ಪ್ರಸನ್ನವದನ ಶ್ರೇಷ್ಠ ಹನುಮನ್ ತೇ ನಮೋ ನಮಃ .. 11..
ದುಷ್ಟಗ್ರಹವಿನಾಶಶ್ಚ ದೈತ್ಯದಾನವಭಂಜನಃ .
ಶಾಕಿನ್ಯಾದಿಭೂತಹಂತ್ರೇ ನಮೋಽಸ್ತು ಶ್ರೀಹನೂಮತೇ .. 12.. ಶಾಕಿನ್ಯಾದಿಷು
ಭೂತಘ್ನೋ
ಮಹಾಧೈರ್ಯ ಮಹಾಶೌರ್ಯ ಮಹಾವೀರ್ಯ ಮಹಾಬಲ .

ಅಮೇಯವಿಕ್ರಮಾಯೈವ ಹನುಮನ್ ವೈ ನಮೋಽಸ್ತುತೇ .. 13..
ದಶಗ್ರೀವಕೃತಾಂತಾಯ ರಕ್ಷಃಕುಲವಿನಾಶಿನೇ .
ಬ್ರಹ್ಮಚರ್ಯವ್ರತಸ್ಥಾಯಮಹಾವೀರಾಯ ತೇ ನಮಃ .. 14..
ಭೈರವಾಯಮಹೋಗ್ರಾಯ ಭೀಮವಿಕ್ರಮಣಾಯ ಚ .

ಸರ್ವಜ್ವರವಿನಾಶಾಯ ಕಾಲರೂಪಾಯ ತೇ ನಮಃ .. 15..
ಸುಭದ್ರದ ಸುವರ್ಣಾಂಗ ಸುಮಂಗಲ ಶುಭಂಕರ .

ಮಹಾವಿಕ್ರಮ ಸತ್ವಾಢ್ಯ ದಿಙಮಂಡಲಸುಶೋಭಿತ .. 16..

ಪವಿತ್ರಾಯ ಕಪೀಂದ್ರಾಯ ನಮಸ್ತೇ ಪಾಪಹಾರಿಣೇ .
ಸುವಿದ್ಯರಾಮದೂತಾಯ ಕಪಿವೀರಾಯ ತೇ ನಮಃ .. 17..
ತೇಜಸ್ವೀ ಶತ್ರುಹಾವೀರಃ ವಾಯುಜಸ್ಸಂಪ್ರಭಾವನಃ .
ಸುಂದರೋ ಬಲವಾನ್ ಶಾಂತಃ ಆಂಜನೇಯ ನಮೋಽಸ್ತು ತೇ .. 18..
ರಾಮಾನಂದ ಜಯಕರ ಜಾನಕೀಶ್ವಾಸದ ಪ್ರಭೋ .
ವಿಷ್ಣುಭಕ್ತ ಮಹಾಪ್ರಾಜ್ಞ ಪಿಂಗಾಕ್ಷ ವಿಜಯಪ್ರದ .. 19..

ರಾಜ್ಯಪ್ರದಸ್ಸುಮಾಂಗಲ್ಯಃ ಸುಭಗೋ ಬುದ್ಧಿವರ್ಧನಃ .
ಸರ್ವಸಂಪತ್ತಿದಾತ್ರೇ ಚ ದಿವ್ಯತೇಜಸ್ವಿನೇ ನಮಃ .. 20..
ಕಲ್ಯಾಣಕೀರ್ತಯೇ ಜಯಮಂಗಲಾಯ ಜಗತ್ತೃತೀಯಂ ಧವಲೀಕೃತಾಯ .

ತೇಜಸ್ವಿನೇ ದೀಪ್ತದಿವಾಕರಾಯ ನಮೋಽಸ್ತು ದೀಪ್ತಾಯ ಹರೀಶ್ವರಾಯ .. 21..

ಮಹಾಪ್ರತಾಪಾಯ ವಿವರ್ಧನಾಯಮನೋಜವಾಯಾದ್ಭೂತವರ್ಧನಾಯ .

ಪ್ರೌಢಪ್ರತಾಪಾರುಣಲೋಚನಾಯ ನಮೋಽಞ್ಜನಾನಂದ ಕಪೀಶ್ವರಾಯ .. 22..

ಕಾಲಾಗ್ನಿದೈತ್ಯಸಂಹರ್ತಾ ಸರ್ವಶತ್ರುವಿನಾಶನಃ .
ಅಚಲೋದ್ಧಾರಕಶ್ಚೈವ ಸರ್ವಮಂಗಲಕೀರ್ತಿದಃ .. 23..
ಬಲೋತ್ಕಟೋ ಮಹಾಭೀಮಃ ಭೈರವೋಽಮಿತವಿಕ್ರಮಃ .
ತೇಜೋನಿಧಿಃ ಕಪಿಶ್ರೇಷ್ಠಃ ಸರ್ವಾರಿಷ್ಟಾರ್ತಿದುಃಖಹಾ .. 24..
ಉದಧಿಕ್ರಮಣಶ್ಚೈವ ಲಂಕಾಪುರವಿದಾಹಕಃ .

ಸುಭುಜೋ ದ್ವಿಭೂಜೋ ರುದ್ರಃ ಪೂರ್ಣಪ್ರಜ್ಞೋಽನಿಲಾತ್ಮಜಃ .. 25..

ರಾಜವಶ್ಯಕರಶ್ಚೈವ ಜನವಶ್ಯಂ ತಥೈವ ಚ .

ಸರ್ವವಶ್ಯಂ ಸಭಾವಶ್ಯಂ ನಮಸ್ತೇ ಮಾರುತಾತ್ಮಜ .. 26..

ಮಹಾಪರಾಕ್ರಮಾಕ್ರಾಂತಃ ಯಕ್ಷರಾಕ್ಷಸಮರ್ದನಃ .
ಸೌಮಿತ್ರಿಪ್ರಾಣದಾತಾ ಚ ಸೀತಾಶೋಕವಿನಾಶನಃ .. 27..
ರಕ್ಷೋಘ್ನೋಽಞ್ಜನಾಸೂನುಶ್ಚ ಕೇಸರೀಪ್ರಿಯನಂದನ .

ಸರ್ವಾರ್ಥದಾಯಕೋ ವೀರಃ ಮಲ್ಲವೈರಿವಿನಾಶನಃ .. 28..
ಸುಮುಖಾಯ ಸುರೇಶಾಯ ಶುಭದಾಯ ಶುಭಾತ್ಮನೇ .
ಪ್ರಭಾವಾಯ ಸುಭಾವಾಯ ನಮಸ್ತೇಽಮಿತತೇಜಸೇ .. 29..
ವಾಯುಜೋ ವಾಯುಪುತ್ರಶ್ವ ಕಪೀಂದ್ರಃ ಪವನಾತ್ಮಜಃ .
ವೀರಶ್ರೇಷ್ಠ ಮಹಾವೀರ ಶಿವಭದ್ರ ನಮೋಽಸ್ತುತೇ .. 29..
ಭಕ್ತಪ್ರಿಯಾಯ ವೀರಾಯ ವೀರಭದ್ರಾಯ ತೇ ನಮಃ .
ಸ್ವಭಕ್ತಜನಪಾಲಾಯ ಭಕ್ತೋದ್ಯಾನವಿಹಾರಿಣೇ .. 30..
ದಿವ್ಯಮಾಲಾಸುಭೂಷಾಯ ದಿವ್ಯಗಂಧಾನುಲೇಪಿನೇ .
ಶ್ರೀಪ್ರಸನ್ನಪ್ರಸನ್ನಾಯ ಸರ್ವಸಿದ್ಧಿಪ್ರದೋಭವ .. 31..

ವಾತಾತ್ಮಜಮಿದಂ ಸ್ತೋತ್ರಂ ಪವಿತ್ರಂ ಯಃ ಪಠೇನ್ನರಃ .ವಾತಸೂನೋರಿದಂ
ಅಚಲಾಂ ಶ್ರಿಯಮಾಪ್ನೋತಿ ಪುತ್ರಪೌತ್ರಾದಿವೃದ್ಧಿದಂ .. 32..

ಧನಧಾನ್ಯಸಮೃದ್ಧಿಂ ಚ ಆರೋಗ್ಯಂ ಪುಷ್ಟಿವರ್ಧನಂ .

ಬಂಧಮೋಕ್ಷಕರಂ ಶೀಘ್ರಂ ಲಭತೇ ವಾಂಛಿತಂ ಫಲಂ .. 33..

ರಾಜ್ಯದಂ ರಾಜಸನ್ಮಾನಂ ಸಂಗ್ರಾಮೇ ಜಯವರ್ಧನಂ .

ಸುಪ್ರಸನ್ನೋ ಹನುಮಾನ್ಮೇ ಯಶಃಶ್ರೀ ಜಯಕಾರಕಃ .. 34..
..ಇತಿ ಶ್ರೀಪರಾಶರಸಂಹಿತಾಯೈ ಪರಾಶರಮೈತ್ರೇಯಸಂವಾದೇ
ಹನುಮತ್ಸ್ತವರಾಜಃ ಸಂಪೂರ್ಣಃ ..

